
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА НЕГОВО ДОНЕСУВАЊЕ


Законот за извршување на санкциите („Службен весник на Република Македонија“ бр.2/06, 57/10, 170/13, 43/14 и 166/14) има големо значење во заштита и остварувањето на загарантираните слободи и права на осудените лица. Во Законот за извршување на санкциите покрај одредбите кои се однесуваат на правата и обврските на осудените лица, постојат одредби со кои се регулираат правата, обврските и должностите на припадниците на затворската полиција. 


Донесувањето на овие одредби се наметна како нужно и неоходно и како израз на потребата законот да се конципира и во неговата содржина да се вградат одредби со цел надминување на несаканите дејствија од злоупотреба и несовесно користење на службеното оружје од страна на припадниците на затворската полиција.  Со овие одредби се регулира односно зацврстува системот на контрола и времено или трајно одземање на службено оружје кое го должат припадниците на затворската полиција, во случај кога против истите се води постапка за било каков вид на насилство, односно кога постојат околности дека припадникот на затворската полиција  службеното оружје може да го злоупотреби.


Начинот на постапување во случаите кога постои сознание дека против припадниците на затворската полиција се води постапка за било каков вид на насилство односно кога постојат околности дека припадникот на затворската полиција оружјето може да го злоупотреби,  поблиску се уредува со Законот за извршување на санкциите.

II. ЦЕЛИ, НАЧЕЛА И ОСНОВНИ ПРИНЦИПИ


Законот за изменување и дополнување на Законот за извршување на санкциите се заснова врз истите начела на кои се заснова Законот за извршување на санкциите. 

Основна цел на законот е внесување на одредби кои произлегоа како резултат на заклучоците на Владата на Република Македонија, донесени на Триесет и осмата седница одржана на 02.12.2014 година, при разгледувањето на точката 129 од дневниот ред: Информација  со соодветни законски измени со цел регулирање, односно зацврстување на системот на контрола и времено или трајно одземање на службеното оружје кое го должат службените лица, во случај кога против истите се води постапка за било каков вид на насилство, односно постојат околности дека службеното лице истото тоа  оружје може да го злоупотреби.



III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предложените законски одредби нема да предизвикаат дополнителни материјални обврски за одделни субјекти. 
ПРЕДЛОГ НА 

ЗАКОН ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА ИЗВРШУВАЊЕ НА САНКЦИИТЕ
Член 1


Во Законот за извршување на санкциите („Службен весник на Република Македонија“ бр.2/06, 57/10, 170/13, 43/14 и 166/14) по членот 54-п,  се додаваат 2 нови члена  54-р и 54-с, кои гласат:
Член 54-р
„(1) Во случај на започната постапка за сторено кривично дело или прекршок со елементи на насилство, на припадникот на затворската полиција, времено му се одзема службеното огнено оружје, со забрана за пристап и ракување до донесување на правосилна пресуда, или одлука донесена во соодветна постапка за одземање на оружје согласно закон. 

(2) Наредба за времено одземање на службено оружје и забраната за пристап и ракување од ставот (1) на овој член, ја донесува директорот на установата, во рок од 24 часа од моментот на  добивање на известување од страна на Министерството за внатрешни работи, или од друг надлежен орган за започната постапка за сторено кривично дело или прекршок со елементи на насилство.
Член 54-с
(1) Во рок од 24 часа од моментот на добиено известување од страна на Министерството за внатрешни работи или од друг надлежен орган за започната постапка за сторено кривично дело или прекршок од страна на припадникот на затворската полиција, директорот на установата го упатува лицето на психијатриски и психолошки преглед и на советување со психолог. 
(2) Врз основа на наодот, оцената и мислењето на надлежната здравствена комисија со која е утврдена неспособноста, или ограничувањето на способноста за работа, лицето се прераспоредува на соодветно работно место во установата на кое му се ограничува пристапот и ракување со оружје и муниција. 
(3) Ако лицето од став 1 на овој член, не ги исполнува условите за инвалидска пензија согласно прописите за пензиско и инвалидско осигурување, и неможе да се прераспореди на друго работно место во установата, се доставува барање до Министерство за информатичко општество и администрација за негово прераспоредување во друг орган или институција.

(3) Начинот и постапката на спроведување на психијатриски и психолошки прегледи и советувања од ставот (1) на овој член поблиску се пропишува со акт кој го донесува министерот за правда.“
Член 2 

Во членот 58-о по точката 24 се додаваат 2 нови точки 25 и 26 кои гласат:
"25) е започната постапка за сторено кривично дело или прекршок со елементи на насилство,

 26) избегнување на задолжителен психијатриски и психолошки преглед и советување со психолог во случај  од член 54-с од овој закон. “

Член 3

Во членот 58-у по ставот (2) се додава нов став (3) кој  гласи:

"(3) Припадникот на затворската полиција може да биде суспендиран од установата, во случаи кога ќе изврши кривично дело или прекршок со елементи на насилство “
Во ставот (3) кој станува став (4) по бројот (2) се додава сврзникот "и" и бројот " (3)".
Член 4

Подзаконскиот акт предвиден со овој закон ќе се донесе во рок од шест месеци од денот на влегување во сила на овој закон. 

Член 5
Овој закон влегува во сила осмиот ден од денот на објавувањето во „Службен весник на Република Македонија“.
ОБРАЗЛОЖЕНИЕ  
НА ПРЕДЛОГ НА 

ЗАКОН ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА ИЗВРШУВАЊЕ НА САНКЦИИТЕ
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Предлогот на Законот за изменување и дополнување на Законот за извршување на санкциите содржи   5  члена.


Со членот 1 се предлага дополнување на законот со два нови члена 54-р и 54-с кои се однесуваат на одземање односно забрана за пристап и ракување на службеното огнено оружје во случај кога против припадникот на затворската полиција е поведена постапка за сторено кривично дело или прекршок со елементи на насилство. Исто така, се предвидува обврска припадникот на затворската полиција да се упати на задолжителен психијатриски и психолошки преглед и советување со психолог во случај на извршување на кривично дело или прекршок со елементи на насилство.

Со членот 2 се врши дополнување на постојниот член 58-о, при што се предлага по точката 24 да се додадат две нови точки 25 и 26, во смисла дека дисциплинскиот престап преставува прекршок со елементи на насилство, како и избегнување на задолжителен психијатриски и психолошки преглед и советување со психолог.
Во членот 3 се предвидува дека припадникот на затворската полиција може да биде суспендиран од установата, во случаи кога ќе изврши дело со елементи на насилство.

Со членот 4 се определува рокот за донесување на подзаконскиот акт.


Со членот 5 се уредува материјата за влегување во сила на овој закон.

II.  МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ


Со Предлог Законот за изменување и дополнување на Законот за извршување на санкциите, се врши измена и дополнување на дел од одредбите од постојниот Закон за извршување на санкциите („Службен весник на Република Македонија“ бр.2/06, 57/10,170/13, 43/14 и 166/14) во рамките на спроведувањето на активностите кои произлегуваат од заклучоците на Владата на Република Македонија, донесени на Триесет и осмата седница одржана на 02.12.2014 година, при разгледувањето на точката 129 од дневниот ред: Информација  со соодветни насоки за законски измени со цел регулирање, односно зацврстување на системот на контрола и времено или трајно одземање на службеното оружје кое го должат службените лица, во случај кога против истите се води постапка за било каков вид на насилство, односно постојат околности дека службеното лице истото тоа  оружје може да го злоупотреби.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИОТ ЗАКОН

Со предложените измени и дополнувања на законот се очекува надминување на несаканите дејствија од злоупотреба и несовесно користење на службеното оружје.  
ОДРЕДБИ КОИ СЕ МЕНУВААТ И ДОПОЛНУВААТ
Дисциплински престап

Член 58-о
 (1) Дисциплински престап преставува потешка повреда на службената должност, работната дисциплина, угледот на установата или угледот на припадникот на затворската полиција, и тоа:
1) неизвршување, несовесно, ненавремено или небрежно вршење на работните задачи; 
2) непристојно однесување на припадникот на затворската полиција при вршење на работа и работни задачи;

3) искажување и застапување на политичко уверување во вршењето на работните задачи,  учество во изборни активности или други јавни настапи од таков карактер во текот на работното време, доведување во прашање на својот статус на припадник на затворската полиција со вршење на партиски активности, носење или истакнување на партиски симболи во работните простории на установата;

4) одбивање на давање или давање на неточни податоци на институциите, односно на граѓаните и правните лица, доколку давањето на податоци е утврдено со закон; 

5) незаконито располагање со материјалните и финансиските средства;

6) одбивање на вршење на работни задачи поврзани со работното место на кои е распореден;

7) одбивање на наредба за извршување на работни задачи поврзани со работата на установата издадени од непосредно претпоставениот припадник на затворската полиција и директорот на установата; 

8) непреземање или нецелосно преземање на пропишаните мерки за осигурување на безбедноста на доверените предмети во работа; 

9) предизвикување на  материјална штета со намера или од крајно невнимание; 

10) повторување на дисциплинска неуредност повеќе од два пати во тековната година; 

11) примање на подароци или друг вид корист; 

12) злоупотреба на статусот на припадник на затворска полиција или пречекорување на овластувањата во вршењето на работата и работните задачи;

13) злоупотреба на доверените овластувањата во вршењето на работните задачи;  

14) злоупотреба на боледување; 

15) злоупотреба на лични податоци;

16) злоупотреба на доверливи податоци;

17) оддавање класифицирана информација со степен на тајност утврдена со закон; 
18) внесување и употреба, како и работење под дејство на алкохол или наркотични средства; 

19) непридржување кон прописите за заштита од болест, безбедност и здравје при работа, пожар, експлозијa, штетно дејствување на отрови и други опасни материи и на прописите за заштита на животната средина;

20) поставување на личен финансиски интерес  во судир со положбата и статусот на припадникот на затворската полиција; 

21) навредливо или насилничко однесување на работното место; 

22) непостапувањето по обврската за оценување на припадникот на затворската полиција;

23) навредливо или насилничко однесување на припадникот на затворската полиција;
24) однесување спротивно на одредбите од Кодексот за однесување на службените лица во извршувањето на работните задачи во казнено-поправните и воспитно-поправните установи;
Суспензија

 Член 58-у
(1) Припадникот на затворската полиција може да биде суспендиран од установата врз основа на решение на директорот на установата, а по предлог на непосредно претпоставениот раководител.

(2) Припадникот на затворската полиција може да биде суспендиран од установата, во случаи кога против него е покрената кривична постапка за кривично дело сторено на работа или во врска со работата или е покрената дисциплинска постапка за дисциплински престап, а повредата е од таква природа што неговото натамошно присуство во установата додека трае постапката штетно ќе се одрази врз установата, односно ќе го осуети или оневозможи утврдувањето на одговорноста за дисциплински престап.

(3) Суспензијата од став (2) на овој член трае до донесувањето на правосилно решение.

